
INFORMACIJA
O STANJU RAVNOPRAVNOSTI SPOLOVA TOKOM I ZA VRIJEME OPORAVKA OD KRIZE UZROKOVANE PANDEMIJOM KORONAVIRUSA (COVID-19) U FEDERACIJI BOSNE I HERCEGOVINE 

SA PRIJEDLOGOM MJERA ZA UNAPRIJEĐENJE

Gender Centar Federacije BiH je izradio Informaciju o stanju ravnopravnosti spolova tokom i za vrijeme oporavka od krize uzrokovane pandemijom koronavirusa (COVID-19) u Federaciji Bosne i Hercegovine sa prijedlogom mjera za unaprijeđenje, radi usaglašavanja sa standardima za ravnopravnost spolova.

Ova Informacija je predložena radi osiguranja dosljednog usklađivanja mjera koje se donose za Federaciju Bosne i Hercegovine a koje trebaju biti usklađene sa propisima BIH
 i Federacije BIH na način da sadrže i procjenu uticaja na ravnopravnost spolova
 jer je nesporno da krize različito utiču na žene i muškarce. Štaviše, prema procjenama svih stručnjaka ova kriza će promijeniti naše živote i u narednom periodu i imati će direktnog uticaja na naš privatni i profesionalni život.
Gender Centar Federacije Bosne i Hercegovine  je u prethodnom periodu ostvario kontakt sa brojnim institucijama, međunarodnim i nevladinim organizacijama kao i pojedincima i pojedinkama sa ciljem analize krize koja je izazvana epidemijom i pandemijom virusa COVID-19. Sve informacije pokazuju da mjere u odgovoru na ovu krizu imaju različit uticaj na žene i muškarce, posebno na one koje pripadaju društveno marginaliziranim skupinama, a prethodna iskustva pokazuju da se može očekivati da će i mjere oporavka također imati sličan uticaj. U skladu sa svojim mandatom, Gender Centar Federacije Bosne i Hercegovine kontinuirano prati stanje ravnopravnosti spolova na području Federacije BIH uključujući i u toku krize koja je izazvana epidemijom i pandemijom virusa COVID-19.

Mandat Gender Centra Federacije BIH utvrđen Uredbi o osnivanju Gender Centra Federacije Bosne i Hercegovine («Službene novine Federacije BiH», broj 53/00 i 64/05) i Zakonom o ravnopravnosti spolova u BIH - prečišćeni tekst («Službene novine BiH», broj 32/10). U skladu sa tim aktima uloga Gender Centra je da pruža savjete Vladi Federacije BIH, federalnim ministarstvima i institucijama u procesu kako bi se osiguralo da sve mjere koje se donose imaju jednak uticaja na žene i muškarce, djevojčice i dječake što istovremeno i predstavlja obavezu svih institucija prema Zakonu o ravnopravnosti spolova u BIH ali i drugim općim aktima koji uređuju procese planiranja i procjene uticaja.
Iako Gender Centar Federacije BIH nije bio direktno uključen u rad institucija koje su vodile prvi odgovor na krizu koja je izazvana epidemijom i pandemijom virusa COVID-19 smatramo da su mjere Vlade Federacije Bosne i Hercegvoine bile pravovremene i da su uspjele da spriječe teže posljedice za naše društvo i zajednice. Svakako, tokom ovog odgovora smo svi stekli određene naučene lekcije koje će nam pomoći da na naredne krize odgovorimo na sličan ili bolji način. Kako se približavamo kraju neposredne opasnosti tako se kao društvo okrećemo mjerama koje će osigurati oporavak našeg društva i privrede. Mjere koje će se donositi će omogućiti više vremena za planiranje i procjenjivanje mogućeg uticaja.
Gender Centar Federacije BIH je stava da se preostale prijetnje mogu da se pretvore u prilike jer nam daju mogućnost da utičemo na postojeće uzroke neravnopravnosti žena i muškaraca. Mjere oporavka, ako se budu pažljivo planirale, mogu da budu prilika da se kompenziraju oblasti neravnopravnosti dok se novi modaliteti djelovanja mogu prilagoditi različitim potrebama žena i muškaraca tamo gdje su njihove potrebe različite. 

Ovo je prilika ne samo da se otklone postojeći oblici neravnopravnosti već i da se jača otpornost našeg društva ovu i buduće krize. Sa ovakvim pristupom se slažu sve organizacije Ujedinjenih naroda, Vijeća Evrope i Evropske unije koje se bave ljudskim pravima ali i razvojne agencije i organizacije kao što je to Svjetski ekonomski forum koji predlaže da bi sve buduće mjere trebale biti bazirane na principima rodno-odgovornog budžetiranja
. 

Napominjemo, da je u kontekstu naše države, Vlada Federacije BIH već ostvarila značajne napretke integriranjem pitanja rodno-odgovornog budžetiranja u proces planiranja i izvršenja budžeta ali još uvijek predstoji izazov potpune integracije ovih obaveza od strane federalnih institucija. Principi rodno-odgovornog budžetiranja utvrđuju i najviše standarde transparentnosti, i inkluzivnosti te zbog toga također predstavlja jednu od značajnih opcija za zaštitu integriteta javnih budžeta.

PRIJEDLOG MJERA ZA FEDERACIJU BOSNE I HERCEGOVINE
Gender Centar Federacije BIH sa svojim kapacitetima stoji na raspolaganju institucijama Federacije Bosne i Hercegovine kako bi se u narednom periodu ove i druge mjere sagledale iz ugla ravnopravnosti spolova i osiguralo efikasno, efektivno i racionalno korištenje javnih sredstava za oporavak i razvoj.

U kontekstu kantonalnog nivoa vlasti potrebno je prepoznati značaj i ulogu kantonalnih skupštinskih komisija za ravnopravnost spolova sa kojima Gender Centar Federacije BIH intezivno sarađuje. Ne treba zanemariti značaj činjenice da su krajem 2019. godine, uz podršku Gender Centra Federacije BIH, donesena dva kantonalna gender akciona plana u Srednjo-bosanskom kantonu i Kantonu Sarajevo. Od izuzetno značaja bi bilo da i druge kantonalne vlade pristupe izradi svojih gender akcionih planova a Gender Centar Federacije BIH može pružiti stručnu i tehničku pomoć u ovom procesu. 

U nastavku se nalaze prijedlozi mjera za nadležne federalne i kantonalne institucije koje se baziraju na dostupnim informacijama o stanju neravnopravnosti spolova. 

Mjere koje se odnose na tržište rada
U Bosni i Hercegovini i dalje postoje značajne rodne razlike u iskorištavanju prava i mogućnosti koje nudi društvo. pristupu ekonomskim mogućnostima i djelovanju.

Prema procjenama Svjetske banke u BiH
 se zbog toga gubi oko 16 procenata bruto nacionalnog prihoda zbog rodno zasnovanih razlika u učešću u radnoj snazi. Prema globalnom indeksu Svjetskog ekonomskog foruma za 2018. godinu
 svega trećina radno sposobnog stanovništva (i samo četvrtina radno sposobnih žena) BiH je zaposlena dok je stopa zaposlenosti EU-28 za 2017. god. iznad 72%. Zbog toga je BiH je na 115. mjestu od 149 zemalja. Sa ocjenom 0,64, BiH zaostaje za regijom, uključujući Hrvatsku, Sloveniju, Srbije, Crne Gore i Sjeverne Makedonije. Ankete o radnoj snazi koje se provode u BIH
 pokazuju da uprkos aktivnim mjerama zapošljavanja u 2018. je u radnoj snazi bilo još 236.000 muškaraca više nego žena, 208.000 više muškaraca u zaposlenom stanovništvu od žena dok je 294.000 više žena koje su bile neaktivne u odnosu na muškarce. Stanje u Federaciji BiH nije različito. U strukturi zaposlenih u martu 2020. godine, žena je bilo tek 42% a više ih je u strukturi nezaposlenih (58%).

U Federaciji BIH još uvijek nisu razvijeni fleksibilni radni aranžmani koji bi pružali radnicima/cama veću slobodu kada i gdje ispunjavati svoje radne obaveze. Ovakvi aranžmani u pravilu podržavaju radnike da zadovolje lične ili porodične potrebe i postignu bolju ravnotežu radnog i privatnog života. Posebnost ovih angažmana se ogleda i u činjenici da omogućava društveno isključenim grupama, npr. porodicama osoba sa poteškoćama, osobama sa invaliditetom pravo na rad i ljudski dignitet. Takođe povećavaju produktivnost radnika/ca u izazovnim okolnostima. Fleksibilni aranžmani rada posebno su važni u kontekstu mjera ograničenja rada školi i ograničenih mogućnosti brige o djeci. Nažalost, svjesni smo da je tokom trajanja Stanja elementarne nepogode, tu FBiH takođe tradicionalni društveni sistem podrške zaposlenim roditeljima (briga starijih članova porodice) bio nedostupan zbog mjera kućne izolacije, te je veliki broj djece uskraćen za svoju svakodnevnu rutinu i socijalizaciju sa svojim vršnjacima. Posebno, ovakvom situaciju su bile pogođene porodice koje imaju članove/ice sa poteškoćama u razvoju, gdje je već primijećena ozbiljna regresija u samom procesu rehabilitacije. 

Potrebno je, prilikom donošenja mjera oporavka, imati u vidu da u BIH postoji i vertikalna i horizontalna segregacija radne snage. Tako sektori kao što su obrazovanje i zdravstvena zaštita su tradicionalno posmatrani kao mjesta prevalentnog zaposlenja žena, ali najčešće na nižim nivoima hijerarhije. Naprimjer, prema zvaničnim statističkim podacima, 98,3% žena je zaposleno u oblasti predškolskog obrazovanja, 69,8% u oblasti osnovnog, 57,1% srednjeg i 39,8% u oblasti višeg obrazovanja. Također, od ukupnog broja zdravstvenih radnika u javnom sektoru u 2011. godini, tri četvrtine su bile žene. Najveća razlika u pogledu rodne raspodjele zdravstvenih radnika uočena je kod farmaceuta od kojih su 90% bile žene, dok je kod medicinskih tehničara zabilježeno više od 80% žena. U svim drugim granama privrede značajno je više osoba muškog spola.

Dodatno, donošenjem Akcionog plana za razvoj poduzetništva žena u Federaciji Bosne i Hercegovine (2018-2020) Vlada Federacije BiH je usvojila niz mjera i aktivnosti koji prepoznaju potencijal promocije i podrške ženama u poduzetništvu. Nacrtom Razvojne strategije FBIH predviđena je mjera „Poticanje i promocija uključivanja žena i mladih u poduzetništvo i upravljanje uključujući i razvoj socijalnog poduzetništva“.

Ova kriza je u velikoj mjeri pokazala spremnost naših institucija da dio svojih aktivnosti vode putem dostupnih IT rješenja. Nacrt Strategije razvoja Federacije  BIH potvrđuje da je jedna od bitnih prepreka za zapošljavanje kod žena je briga o domaćinstvu, odnosno briga za stare, djecu i osobe sa invaliditetom. Istovremeno, predviđena je mjera digitalna transformacija javne uprave u Federacije BiH koja može da osigura da se manje vremena osoba koji su uključeni u ekonomiju brige provodi u komunikaciji sa institucijama vlasti kroz uspostavu efektivnog upravljačkog i organizacionog okvira koordinacije informatizacije i digitalizacije na nivou federalnih, kantonalnih i lokalnih organa uprave.

Iz svega navedenog Gender Centar Federacije BIH predlaže sljedeće mjere koje uzimaju u obzir trenutno stanje neravnopravnosti spolova:
· Mjere za oporavak privrede bi trebale da uzmu u obzir resurs koji predstavlja neaktivna radna snaga. U tom smislu veliki efekat bi mogli da imaju programi koji će promovisati poduzetništvo kroz formalno i neformalno obrazovanje, koji promoviraju cjeloživotno flesibilno učenje, razvoju ličnih i poduzetničkih kompetencija i pružaju direktnu potporu ženama poduzetnicama. 
· Osigurati da sve mjere podrške privredi budu ili rodno neutralne ili da utiču na smanjenje nezaposlenosti i neaktivnosti žena na tržištu rada Federacije BIH, posebno žena iz teško zapošljivih kategorija .
· Kontinuirano ulagati i usmjeravati sredstva za razvoj i povećanje kapaciteta predškolskog odgoja za zaposlene i nazaposlene roditelje. Nepostojanje ustanova za čuvanje djece – posebno u ruralnim područjima – kao i nedovoljnost fleksibilnih radnih aranžmana općenito predstavlja otežavajuću okolnost većini žena (ali i sve većem broju muškaraca) koje imaju djecu da zadrže karijeru.
· Potrebno je izmijeniti Zakon o radu Federacije BIH i drugo radno zakonodavstvo kako bi se otklonili postojeći oblici diskriminacije na osnovu spola ali i kako bi se Zakon prilagodio konceptu fleksigurnosti na način definiran Direktivom Vijeća (EU) 2019/1158 Europskog Parlamenta i Vijeća od 20. maja 2019. o ravnoteži između poslovnog i privatnog života roditelja i pružatelja skrbi i o stavljanju izvan snage Direktive Vijeća 2010/18/EU. 
· Unaprijediti radno zakonodavstvo da se uspostavi jasna obaveza za prevenciju i zaštitu od svih oblika diskriminacije na radnom mjestu te integracija u najvećoj mogućoj mjeri standarda koji su sadržani u Konvencij Međunarodne organizacije rada 190 o uznemiravanju i nasilju u oblasti rada (uključujući i dostavljanje inicijative Vijeću ministara BIH za pristupanje ovoj Konvenciji)
· Kontinuirano analizirati i pratiti utjecaj mjera oporavka privrede iz ugla uticaja na ravnopravnost spolova da bi se osiguralo da socio-ekonomske mjere spriječe pogoršanja postojećih loših startnih pozicija žena na tržištu rada;
· Učiniti dodatne napore kako bi se unaprijedio društveno odgovoran turizam kao poseban oblik privredne djelatnosti uz proširenje kapaciteta i ponude za razvoj domaćeg turizma;
· raditi na promociji domaćih turističkih destinacija, uz posebnu pažnju ka očuvanju prirodnih resursa i životne okoline.  
· Koristiti i unaprijediti postojeće programe socijalne zaštite i prilagoditi ih kako bi se osiguralo da se ciljaju one grupe koje su najviše pogođene pandemijom a posebno tamo gdje su žene snažno zastupljene ili gdje su muškarci snažno zastupljeni;

· U slučaju smanjivanja izdavanja za socijalnu zaštitu kao mjera uštede, osigurati da se poveća ciljanje socijalnom zaštitom te da socijalna zaštita bude bazirana na potrebama a ne na statusu korisnika/ca;

· Sistem socijalne zaštite je potrebno stalno sagledavati kako ne bi destimulisao radnike (a posebno žene) od uključivanje na tržište rada. U tom smislu potrebno je razmotriti sve oblike socijalne zaštite iz ugla uticaja na ravnopravnost spolova.

· Proširiti obuhvat djece predškolskim obrazovanjem i jaslicama, kao i vannastavnim aktivnostima  uključujući i javno-privatno partnerstvo kako bi se podržali roditelji koji rade; podržati rad sportskih klubova, skauta/izviđača, škola u prirodi
· Ulagati u procese digitalne transformacije javne uprave u FBiH. 
Jači odgovor na nasilje u porodici i nasilje na osnovu spola
Rezultati Istraživanja o dobrobiti i sigurnosti žena u Bosni i Hercegovini za Bosnu i Hercegovinu
 pokazuju je četiri od deset žena u BiH izjavile su da su iskusile psihološko, fizičko ili seksualno nasilje nakon navršene 15. godine života, od strane partnera ili drugih osoba. Nažalost, većina žena ne prijavljuje nasilje koje doživi, navodeći sram, materijalnu ovisnost/probleme, nedostatak informacija, nepovjerenje u službe i, u konačnici, strah, kao razloge zbog kojih ne prijavljuju nasilje relevantnim institucijama. Posebno zabrinjava nedostatak zvaničnih podataka u odnosu na prijave nasilja koje su podnijele društveno isključene grupe poput žena sa invaliditetom, Romkinje i druge. 

Budući da se nasilje najčešće dešava u porodičnim zajednicama mjere socijalne distance povećavaju rizik izloženosti žena i djevojčica svim oblicima rodno zasnovanog nasilja, uključujući nasilje u porodici.

Na takav rizik upućuje i Deklaracija Komiteta članica Konvencije Savjeta Evrope o sprečavanju i suzbijanju nasilja prema ženama i nasilja u porodici (Istanbulska konvencija) o primjeni Konvencije tokom COVID-19 pandemije
. Velike socijalno-ekonomske nejednakosti izlažu najugroženije grupe žena još većem riziku od nasilja. Nakon krize, nasilje nad ženama i djevojčicama nastavit će se eskalirati, istodobno s nezaposlenošću, financijskim opterećenjima i nesigurnošću. Gubitak prihoda žena u nasilnim situacijama još više otežava izlazak iz kruga nasilja. Ovakvo stanje povećava i rizik od smrtnih posljedica a stopa femicida (ubojstvo unutar-partnerskih veza) je prema podacima podacima Ureda Ujedinjenih nacija za droge i kriminal (UNODC), svaka treća žrtva ubistva u BiH je osoba ženskog spola
. Ipak postoji bojazan da ovo nije konačna rasprostranjenost femicida i potrebno je uspostaviti mehanizam za praćenje istog u skladu sa preporukama Specijalne predstavnice UN za nasilje nad ženama
.
Iz svega navedenog Gender Centar Federacije BIH predlaže sljedeće mjere koje uzimaju u obzir trenutno stanje neravnopravnosti spolova:
· Osigurati redefinisanje strateških dokumenata (Strategija za prevenciju i borbu protiv nasilja u porodici i Akcioni plan za provedbu Strategije za prevenciju i borbu protiv nasilja u porodici za period 2018-2020.) kako bi aktivnosti u okviru programa rada institucija bili prilagođeni posljedicama novonastale situacije. Posebnu pažnju u ovim strateškim dokumentima usmjeriti na društveno nevidljive i marginalizovane grupe (žene sa invaliditetom, roditelji djece sa invaliditetom, Romkinje, žene treće dobi)

· Dosljedno provoditi pristup koji se bazira na multi-sektorskoim uslugama za žrtve rodno zasnovanog nasilja na kantonalnom i općinskom nivou koji je dosljedno opisan u publikaciji Gender Centra Federacije BIH: „Postupanje u slučajevima nasilja u porodici – multisektorski odgovor“.

· Osigurati punu podršku policijskim službenicima uključujući i zaštitnu opremu koji su edukovani za odgovor na nasilje u porodici da reaguju interventno te da na osnovu procjene rizika poduzimaju mjere i radnje koje su predviđene zakonskim propisima u BIH;
· Izrađivati planove zaštite žrtava nasilja u porodici sa posebnim naglaskom na prilagođene planove zaštite tokom mjera izolacije;
· Osigurati stabilna i interventna izdavanja za sigurne kuće koje djeluju na području Federacije BIH u skladu sa Zakonom o zaštiti od nasilja u porodici te u skladu sa mjerama prevencije širenja virusa COVID-19 i dodatna sredstva kako bi se zaštitilo zdravlje uposlenica/ka i štičenica; 
· Nastaviti dobre prakse i iste širiti kako bi se osobama sa invaliditetom osigurao pristup informacijama za vrijeme kriznih situacija)
· prepoznati poseban značaj i ulogu sigurnih kuća od strane nadležnih institucija( na svim nivoima od entitetskog, kantonalnog i lokalnog) te osigurati prioritetne mjere zaštite od širenja zaraze uključujući i hitnu podršku kroz finansiranje rada operaterki na SOS telefonu. 
· Osnivati grupe samopomoći za počinioce nasilja u porodici ili osobe koje su u rizičnoj grupi;

· Podržati osnovanje grupa samopomoći za žene sa invaliditetom, posebno mlade žene, koje su doživjele bilo kakav oblik nasilja u porodici;

· Jačati kapacitete i promovirati usluge koje pružaju centri za mentalno zdravlje kako bi se pružila podrška žrtvama nasilja u porodici uključujući i razvoj novih rješenja kao što su mreže psihološke podrške, nove tehnologije za komunikaciju ili online alatke
· kreirati inovativne načine u  odnosu na kontekst pojedinačnih slučajeva i mogućnosti različitih nivoa vlasti da se prilagode institucionalni odgovore na nasilje (uključujući IT tehnologije i prioritetno rješavanje predmeta nasilja u porodici putem online sudskih postupaka);

· Osposobljavati osobe koje se bave psihosocijalnom podrškom, uključujući zdravstvene radnike, službenike za sprovođenje zakona i sudove i osoblje za hitna i savjetovanja koji i dalje rade tokom krize.

· Provoditi kampanje dizanja svijesti, uključujući i one koje su usmjerene na muškarce koji ostaju kod kuće;

· Unaprijediti i stalno investirati u programe zapošljavanja, prekvalifikacije i samozapošljavanja društveno isključenih grupa;

Zdravstvene potrebe žena i muškaraca tokom i nakon krize

Zdravstvene krize i pandemije imaju često različit uticaj na žene i muškarce, dječake i djevojčice te utiče na njihov pristup zdravlju i zdravstvenim uslugama. Ovo je posebno slučaj sa slučajevima višestruke isključenosti kada se pitanje spola i roda isprepliće sa pripadnosti nacionalnim manjinama, socioekonomskim statusom, invaliditetom, godinama, geografskom položaju (ruralni nasuprot urbanom), seksualna orijentacije i slično. Posebna pažnja se treba staviti na socijalnu i ekonomsku isključenost Romkinja. Romkinje su i dalje najugroženija grupa s obzirom na dvostruki teret koji nose – rodnog i manjinskog statusa. One uglavnom imaju najniži nivo obrazovanja, ograničene mogućnosti zapošljavanja, i žive u vrlo tradicionalnom sistemu patrijarhalnih vrijednosti. 
Sa druge strane, istraživanje “Muškarci i primarna zdravstvena zaštita u BiH” koje je nastalo u saradnji Gender centra Federacije BiH i Asocijacije XY pokazuju da muškarci ne idu redovno na preventivne preglede, preglede prostate, niti kolonoskopske preglede što često dovodi do zdravstvenih komplikacija koja su se mogla spriječiti.

Ovakve vrste isključenosti najčešće utiči na pristup i odlučivanje o potrebnim zdravstvenim uslugama i informacijama o COVID-19. Pored toga, osobe različitog spola imaju i jedinstvene zdravstvene potrebe (npr. zdravstvenu zaštitu majke i reproduktivno zdravlje) ali je manje je vjerovatno da će u doba pandemije mati pristup kvalitetnim zdravstvenim uslugama, osnovne lijekove i vakcine. Rodni stereotipi i predrasude također mogu pristup žena i djevojčica zdravstvenim uslugama. 

Jasno je da je potrebno nastaviti razvijati zasnovani okvir unutar zdravstvenog sektora u Federacije BiH koji će omogućiti razvijanje posebno kreiranih usluga za muškarce i žene shodno njihovim potrebama i životnoj dobi. Sve su ovo pitanja koja treba imati u vidu kada se kreiraju mjere u toku krize i oporavka od krize. 

Iz svega navedenog Gender Centar Federacije BIH predlaže sljedeće mjere koje uzimaju u obzir trenutno stanje neravnopravnosti spolova:
· Razmotriti mogućnost uvođenja zdravstvene zaštite za sve osobe sa fiskalnom procjenom uticaja (bar u toku trajanja kriznih situacija);

· Osigurati da žene i muškarci, dječaci i djevojčice imaju pristup javnim zdravstvenim porukama u pogledu upravljanja krizom koje su dostupne, jasne i prihvatljive u odnosu na njihov status i položaj. Poruke moraju biti prilagođene ciljanoj kategoriji (djeci, mladima, osobama sa oštećenjem vida i sluha)

· Obratiti pažnju na ulogu i zaštitu žena kao zdravstvenih radnica u prvom kontaktu sa oboljelima. Osigurati psihološku podršku i podržati grupe samopomoći zdravstvenim radnicama koje se nalaze u prvom kontaktu sa oboljelima)

· Osigurati nastavak standardnih zdravstvenih usluga, posebno onih vezanih za seksualnu i reproduktivnu zdravstvenu zaštitu (kontracepcija), kao i osnovne lijekove za hronična oboljenja (diazepan, klizma), te neophodna ortopedska pomagala, kao i neohodne fizikalne vježbe

· organizovati kampanje podizanja svijesti i promovisanje uzora ponašanja  koji promoviraju zdrave životne stilove, te raditi na povećanju svijesti o negativnom utjecaju pušenja, nedovoljnog kretanja i konzumiranja alkohola.

Jačanje kapaciteta institucija za odgovor na krizne situacije kao rodno-odgovorna mjera
Ulaganje u spremnost i kapacitete institucija Federacije BIH za odgovor na krizne situacije je potrebno danas više nego ikada prije. Poplave iz 2014. godine i pandemija su pokazale da postoji spremnost i znanje naših institucija da se odgovori na neke o najtežih izazova našeg društva. Budući da većina kriza ima različit uticaj na žene i muškarce, Gender Centar Federacije BIH ocjenjuje da je jačanje kapaciteta institucija koje pružaju odgovor na krizne situacije imaju uticaj i na ravnopravnost spolova. Takav zaključak je posebno opravdan kada se uzmu nalazi istraživanja UNDP prema kojima katastrofe snižavaju životni vijek žena više od muškaraca, žene, dječaci i djevojčice imaju 14 puta veću vjerovatnost da će umrijeti tokom katastrofe dok nakon katastrofe, veća je vjerovatnoća da će žene biti žrtve nasilja u porodici. 

Iz svega navedenog Gender Centar Federacije BIH predlaže sljedeće mjere koje uzimaju u obzir trenutno stanje neravnopravnosti spolova:
· Jačanje kapaciteta institucija nadležnih za odgovor na krizne situacije za uključivanje rodno-odgovornog pristup u ciklus upravljanja krizama (brojne agencije imaju izrađene jasne priručnike i smjernice o kreiranju rodno-odgovornog pristupa u slučaju kriza, prilagaođene raličitim ciljanim kategorijama);

· U toku krize, obavezno nastaviti sa praksom razvrstavanja podataka na osnovu spola te omogućiti i praćenje  drugih demografskih podataka  podatke koji bi uključile i pitanje višestruke ranjive osobe  (status manjine ili ranjive kategorije, starosne godine, siromaštvo, migrantski status itd.)

· Mapiranje ranjivosti društvenih zajednica koje može pomoći u određivanju koje su specifične grupe stanovništva najosjetljivije na krize poljoprivrednici, žene, mali obrtnici, radnici/ce u turističkom sektoru/ radnici/ce u uslužnim djelatnostima i drugo);

· Mapiranje kapaciteta institucija na lokalnom nivou  koje može biti od značaja za prepoznavanje raspona vještina i ekonomske aktivnosti koje su u krizama održive i koje mogu biti promovirani kroz razvojne projekte (biroi za zapošljavanje, podrška poduzetnicima, ;

· Uključiti gdje je moguće u sve procese odlučivanja različite grupe žena i muškaraca, dječaka i djevojčica kako bi se mapirale njihove različite potrebe, posebno prilikom savjetovanja kod donošenja mjera oporavka;

Osigurati da se buduće politike budu razmatrane iz perspektive ravnopravnost spolova, nulte tolerancije na bilo koji oblik nasilja, u maksimalnu pažnju usmjerenu ka zaštiti prirodnih resursa i okoliša, kako bi se osiguralo da su sve osobe i grupe obuhvaćene mjerama iz politika.

Imajući u vidu sve navedeno, predlažemo da Vlada Federacije Bosne i Hercegovine donese sljedeće zaključake:

1. Vlada Federacije BiH prima k znanju Informaciju o stanju ravnopravnosti spolova tokom i za vrijeme oporavka od krize uzrokovane pandemijom koronavirusa (COVID-19) u Federaciji Bosne i Hercegovine sa prijedlogom mjera za unaprijeđenje, radi usaglašavanja sa standardima za ravnopravnost spolova.  

2. Vlada Federacije BiH podržava rad Gender Centar Federacije Bosne i Hercegovine kao i napore svih aktera nadležnih za provedbu prijedloga mjera u Federaciji Bosne i Hercegovine. 

3. Vlada Federacije zadužuje Gender Centar Federacije Bosne i Hercegovine, sa ostalim institucijama Federacije Bosne i Hercegovine, da izradi završnu informaciju o rezultatima provedbe predloženih mjera. 

4. Ovaj zaključak stupa na snagu danom donošenja.

Na osnovu člana 19. stav (4) Zakona o Vladi Federacije Bosne i Hercegovine („Službene novine Federacije BiH“, br. 1/94, 8/95, 58/02, 19/03, 2/06 i 8/06), Vlada Federacije Bosne i Hercegovine, na _______ sjednici, održanoj ______ 2020. godine,    d o n o s i

ZAKLJUČAK

1. Vlada Federacije BiH prima k znanju Informaciju o stanju ravnopravnosti spolova tokom i za vrijeme oporavka od krize uzrokovane pandemijom koronavirusa (COVID-19) u Federaciji Bosne i Hercegovine sa prijedlogom mjera za unaprijeđenje, radi usaglašavanja sa standardima za ravnopravnost spolova.  

2. Vlada Federacije BiH podržava rad Gender Centar Federacije Bosne i Hercegovine kao i napore svih aktera nadležnih za provedbu prijedloga mjera u Federaciji Bosne i Hercegovine. 

3. Vlada Federacije zadužuje Gender Centar Federacije Bosne i Hercegovine, sa ostalim institucijama Federacije Bosne i Hercegovine, da izradi završnu informaciju o rezultatima provedbe predloženih mjera. 

4. Ovaj zaključak stupa na snagu danom donošenja.

V. broj:___________ /20                                                                 P R E M I J E R

_____________2020. godine

         Sarajevo 




                                Fadil Novalić

� Član 24. stav (1) tačka b) u vezi sa stavom (2) tačka a), Zakona o ravnopravnosti spolova u BIH - prečišćeni tekst („Službeni glasnik BiH“ br. 32/10)


� Uredba o postupku procjene uticaja propisa (“Službene novine FBIH”, broj 26/14)


� Svjetski ekonomski forum, Kako postići ravnopravnost spolova nakon pandemije?, dostupno na: � HYPERLINK "https://www.weforum.org/agenda/2020/04/how-to-achieve-gender-equality-after-pandemic/" �https://www.weforum.org/agenda/2020/04/how-to-achieve-gender-equality-after-pandemic/�


� Svjetska banka, Bosna i Hercegovina: Rodne razlike u iskorištavanju prava i mogućnosti koje nudi društvo, pristupu ekonomskim mogućnostima i zastupanju, dostupno na: � HYPERLINK "http://documents.worldbank.org/curated/en/435061468180551008/pdf/97640-BOSNIAN-ESW-P132666-P152786-PUBLIC-Box393179B.pdf" �http://documents.worldbank.org/curated/en/435061468180551008/pdf/97640-BOSNIAN-ESW-P132666-P152786-PUBLIC-Box393179B.pdf�


� World Economic Forum (WEF). Global Gender Gap Report 2018. dostupno na: � HYPERLINK "http://www3.weforum.org/docs/WEF_GGGR_2018.pdf" �http://www3.weforum.org/docs/WEF_GGGR_2018.pdf�


� Agencija za statistiku BIH, npr. Anketa o radnoj snazi 2018. – Prethodni podaci, dostupna na � HYPERLINK "http://www.bhas.ba/saopstenja/2018/LAB_00_2018_Y1_0_BS.pdf" �http://www.bhas.ba/saopstenja/2018/LAB_00_2018_Y1_0_BS.pdf�


� OSCE-o Istraživanja o dobrobiti i sigurnosti žena u Bosni i Hercegovini za Bosnu i Hercegovinu, dostupno na: � HYPERLINK "https://arsbih.gov.ba/wp-content/uploads/2019/11/Istra%c5%beivanje-o-dobrobiti-i-sigurnosti-%c5%beena-u-BIH_BOS.pdf" �https://arsbih.gov.ba/wp-content/uploads/2019/11/Istra%c5%beivanje-o-dobrobiti-i-sigurnosti-%c5%beena-u-BIH_BOS.pdf�


� Deklaracija Komiteta članica Konvencije Savjeta Evrope o sprečavanju i suzbijanju nasilja prema ženama i nasilja u porodici (Istanbulska konvencija) o primjeni Konvencije tokom COVID-19 pandemije, dostupna na: � HYPERLINK "https://arsbih.gov.ba/wp-content/uploads/2020/04/Istanbulska-konvencija-IC-CP-Inf20206_BHS_unofficial-translation.pdf" �https://arsbih.gov.ba/wp-content/uploads/2020/04/Istanbulska-konvencija-IC-CP-Inf20206_BHS_unofficial-translation.pdf�


� Ured Ujedinjenih nacija za droge i kriminal, dostupno na: � HYPERLINK "https://www.unodc.org/documents/data-and-analysis/GSH2018/GSH18_Gender-related_killing_of_women_and_girls.pdf" �https://www.unodc.org/documents/data-and-analysis/GSH2018/GSH18_Gender-related_killing_of_women_and_girls.pdf�


� Izvještaj Generalnoj skupštini UN, Specijalne predstavnice UN za nasilje nad ženama Dubravke Šimunović, dostupno na � HYPERLINK "https://undocs.org/A/71/398" �https://undocs.org/A/71/398�





